
Republika e Kosovës
   Republika Kosovo-Republic of Kosovo

  Kuvendi - Skupština – Assembly
Legjislatura IV

Sesioni pranveror
Komisioni për Mbikëqyrjen e Financave Publike

Mbledhja nr. 4
Prishtinë, më 10 mars 2014, në orën 10:00, Salla N-302
Ndërtesa e Kuvendit

P R O C E S V E R B A L

I MBLEDHJES SË KOMISIONIT PËR MBIKËQYRJEN E FINANCAVE PUBLIKE

Në mbledhje morën pjesë: Ali Sadriu, Ramiz Lladrovci, Murselj Haljilji, Valbona Dibra, Xhafer Tahiri, Afrim Hoti,  Albert Kinolli, Bali Muharremaj dhe Adem Grabovci. 

Stafi Mbështetës i Komisionit: Fatime Qorri, koordinatore e Komisionit dhe Mehmet Simnica, zyrtar i fushës për ekonomi. 
Mbledhjen e kryesoi: Ali Sadriu, kryetar i Komisionit.
Në këtë mbledhje u propozua ky

Rend dite:

1. Miratimi i rendit të ditës;
2. Miratimi i procesverbalit të  mbledhjes së Komisionit,  të mbajtur më  18.2.2014;
3. Shqyrtimi i Raportit me rekomandime lidhur me  Projektligjin Nr. 04/4744/L-236/1,  për Auditorin e Përgjithshëm dhe Zyrën Kombëtare të Auditimit të Republikës së Kosovës; 
5.  Te ndryshme.
Kryetari pasi konstatoi  se janë plotësuar kushtet për fillimin e punës,  e hapi mbledhjen me shqyrtimin e pikës së parë të rendit të ditës.

1. Miratimi i rendit të ditës; 
Kryetari konstatoi se Komisioni për Mbikëqyrjen e Financave Publike, pa ndryshime, njëzëri miratoi rendin e ditës.
2. Miratimi i procesverbalit të  mbledhjes së Komisionit, të mbajtur më  18.2.2014;
Kryetari konstatoi se Komisioni për Mbikëqyrjen e Financave Publike e miratoi njëzëri, pa vërejtje, procesverbalin e mbledhjes së Komisionit, të mbajtur më 18.2.2014.
3. Shqyrtimi i Raportit me rekomandime lidhur me  Projektligjin Nr. 04/4744/L-236/1, për Auditorin e Përgjithshëm dhe Zyrën Kombëtare të Auditimit të Republikës së Kosovës;
Kryetari, tha se ne materialet që u janë shpërndarë anëtarëve të Komisionit, janë: tabela me amendamente të Komisionit, rekomandimet e Komisionit për Legjislacion, Komisionit për të Drejtat, Interesat e Komuniteteve dhe Kthim, Komisionit për Buxhet dhe Financa dhe Komisionit për Integrime Evropiane. Komisioni për Legjislacion dhe Komisioni për te Drejtat, Interesat e Komuniteteve dhe Kthim, nuk kanë vërejtje lidhur me amendamentet e Komisionit për Mbikëqyrjen e Financave Publike, ndërsa Komisioni për Buxhet dhe Financa dhe Komisioni për Integrime Evropiane, kanë bërë amendamente. 
Komisioni për Buxhet dhe Financa me amendamentin e tyre kanë fshirë paragrafin 8, të nenit 3. Ky paragraf rregullon pagesën e Auditorit të Përgjithshëm. 
Komisioni për Integrime Evropiane, nuk  i ka përkrahur amendamentet 3,7,13,14 dhe 26. Ndërsa, në Projektligj, ky Komision ka propozuar 5 amendamente. Amendamenti i parë i Komisionit për Integrime ka të bëjë me riformulimin e paragrafit 2, të nenit 13, me të cilin përveç pavarësisë financiare dhe funksionale, i ka siguruar auditorit të përgjithshëm edhe pavarësi  operacionale. Ndërsa amendamenti i dytë ka të bëjë me riformulimin e paragrafit 2, të nenit 9, me të cilin rregullohet struktura e Zyrës Kombëtare të Auditimit. Sipas Komisionit për Integrime Evropiane, Zyra Kombëtare e Auditimit përbëhet nga; auditori i përgjithshëm, zëvendësauditori i përgjithshëm, dy ndihmësauditorë të përgjithshëm, drejtorin e përgjithshëm, auditorët dhe stafin mbështetës. Sipas amendamentit të Komisionit për Integrime Evropiane, Auditori i Përgjithshëm, pas një konkursi të hapur emëron zëvendësin, ndihmësauditorët, drejtorin e përgjithshëm dhe auditorët, për një mandat 5 vjeçar. Ndërsa, pjesa e stafit mbështetës zgjidhen sipas Ligjit për Shërbimin Civil. 
Amendamenti i tretë ka të bëjë me nenin 9, paragrafi 3, i cili rregullon pagën sipas strukturës se propozuar me amendamentin dy. 
Amendamenti katër, ka të bëjë me nenin 15, paragrafi 1, që ka të bëjë me  moszbatimin e Ligjit për Shërbimin Civil, sipas strukturës se propozuar në  amendamentin    2 (dy).

 Amendamenti i pestë ka të bëjë me nenin 27, paragrafi 1, e që parasheh mbrojtjen ligjore të personelit të autorizuar, sipas strukturës së propozuar me amendamentin 2 (dy), të Komisionit për Integrime Evropiane. 

Të nderuar anëtarë të Komisionit. Ju ftoj që të deklaroheni lidhur me këto propozime të Komisioneve të përhershme. Po ashtu, ju njoftoj se në rast se amendamentet e këtyre Komisioneve përkrahen, atëherë ato inkorporohen në tabelë, për mbledhje plenare me përkrahje të Komisionit për Mbikëqyrjen e Financave Publike, ndërsa nëse nuk përkrahen, ato renditen në tabelë si dy propozime, e për të cilat pastaj vendos seanca. Hap diskutimin.

Ramiz Lladrovci - Falënderoj komisionet kryesore të Kuvendit, për punën e bëre në kontekst të Projektligjit për ZAP-in. E rëndësishme është që Komisioni për Legjislacion nuk ka dhënë asnjë vërejtje. Ne duhet të kemi parasysh se çështja që rregullon ky projektligj, rregullohet me ligje nacionale dhe nuk ka të bëje me çështje që lidhen me aspektin ndërkombëtar. Ne si grup i punës kemi bëre një punë që na është caktuar nga KMFP-i dhe e kemi bërë mendoj një punë të mirë. Komisioni për Integrime Evropiane ka dhënë disa vërejtje, mirëpo, vërejtjet nuk janë të qëndrueshme. Unë po ashtu kam pranuar disa vërejtje nga Komisioni Evropian (KE), të cilin  e kanë vënë në lajthitje sa i përket punës se grupit të punës, ku në disa raste është thënë se grupi i punës vetëm se e ka prishur draft ligjin e dorëzuar nga Qeveria. KE-ja  është manipuluar nga dikush dhe se vërejtjet e dhëna nuk qëndrojnë. 
Sa i përket amendamenteve të Komisionit për Integrime Evropiane, në disa prej tyre nuk ka ndryshim nga ato që ka dhëne KMFP-ja me rekomandim të grupit të punës, mirëpo, në disa amendamente, ky komision ka dal jashtë kompetencave dhe autorizimeve që i ka. Në një rast, sa i përket  emërimit të zëvendësauditorit dhe dy ndihmësve të tij me një konkurs të hapur, mirëpo, këtu duhet të zbatohet Ligji për Shërbimin Civil, për të cilin është pajtuar edhe Auditori i Përgjithshëm. Nëse këto pozita zgjidhen me Ligj të Punës, atëherë në momentin e kalimit të mandatit të Auditorit të Përgjithshëm, pozitat varëse humbin vendin e punës. Komisioni për Integrime, e ka krahasuar  këtë me pozitat e gjyqtarëve, mirëpo, kjo tek ZAP-i dallon, sepse gjyqtarët nuk zgjidhen nga Kryetari i Gjykatës, po emërohen nga presidenti. Kjo e bënë që kjo çështje të dallojë në thelb.  
Kam  informata se kryetari është takuar me zyrtarët e Komisionit Evropian, lidhur me vërejtjet që kane dhënë në raportin e grupit  të punës, njëherësh ky është qëndrim i vetë KMFP-së. Ju keni të drejtë të takoheni me këdo që shpreh interesim, megjithatë grupi i punës ka marrë aprovimin e Komisionit për këtë çështje. Unë këtu kisha kërkuar që Komisioni ynë të ketë një takim me Komisionin Evropian për vërejtjet e dhëna.
Valbona Dibra- Lidhur me propozimin për takim me Zyrën e Komisionit Evropian (KE)- te cilin e ka pasur kryetari i Komisionit -  mendoj se të paktën në këtë takim është dashur të marr pjesë edhe grupi punues. Jo që nuk i besoj kryetarit të Komisionit, por më e drejtë ka qenë që në këtë takim të marr pjesë edhe grupi punues, sepse ata janë më të familjarizuar se çka ka ndodhë me këtë Projektligj. Mendoj se tash është vonë takimi me KE, projektligji ka kaluar të gjitha procedurat, është votuar dhe ka kaluar të gjitha komisionet e përhershme. Ne kemi marrë pjesë në mbledhjen e Komisionit për Integrime Evropiane (KIE) dhe askush në atë Komision nuk ka marrë për bazë arsyetimet tona, kjo për faktin se takimi ishte vetëm formal dhe ata veç kishin marr vendimin, të cilin sot e kemi para nesh. Pastaj edhe vet rekomandimi i KIE paragrafi i parë, thotë se Projektligji nuk është në kundërshtim me parimet e legjislacionit të BE-së. Komisioni për Integrime Evropiane është dashtë që konkretisht të na arsyetoj se cilat direktiva të BE-së janë shkelur. Kjo është dashur të pasqyrohet konkretisht. Amendamentet e KIE është dashur të procedohen me kohë, sikurse deputetët e tjerë te cilët kane dorëzuar amendamente brenda afatit ligjor. Propozoi që Komisioni të votoj për rekomandimet e KIE dhe KBF dhe Projektligji të procedohet në mbledhje plenare. Qëndrimi im është që të mos përkrahen amendamentet e KIE, me të vetmen arsye se nuk kanë dhënë arsyetim se cilën direktivë të BE e kemi shkelur me amendamente. 
Xhafer Tahiri - theksoi se ndër parimet themelore të Bashkimit Evropian është edhe qeverisja e mirë dhe transparenca financiare e buxhetore. Nga tri kriteret e Kopenhagës, e që janë kriteri ekonomik, ai politik dhe financiar, ne si Kuvend duhet t`i respektojmë ngase synojmë të jemi pjesë  e Bashkimit Evropian dhe duhet t`i përmbahemi këtyre parimeve. Sa i përket amendamenteve, ato  janë plotësisht në harmoni me Ligjin e Punës. Sa i përket kontratave të punës, ju lutem referojuni Ligjit të Punës. Unë ju ftoj të përkrahim amendamentet e Komisionit për Integrime Evropiane, sepse ato nuk cenojnë parimet e Bashkimit Evropian.
Po flasim për dy koncepte dhe të dy këto koncepte janë kushtetuese, prandaj edhe Komisioni për Legjislacion, nuk ka bërë vërejtje. Grupi i punës ka shkuar me konceptin që të gjithë nën Auditorin e përgjithshëm të jenë shërbyes civilë. Nëse zëvendësi trajtohet shërbyes civil, sipas LSHC-së, kontrata e tyre do të jetë e përhershme dhe kjo ia cenon pavarësinë Auditorit të përgjithshëm, për ta ndërruar zëvendësin. Parimi themelor i shërbimit civil është i përhershëm. Prandaj duhet të trajtohet ndryshe. Ka shembuj në institucione që trajtohen ndryshe, si në Gjykatën Kushtetuese,  tek punëtorët e Kuvendit etj. Nuk përbën problem nëse trajtohet me Ligjin për Shërbyesit civilë e jo me Ligjin e punës. Forma që ka propozuar KIE, është i bazuar në vërejtjet e KE-së. Dhe një prej funksioneve themelore të Komisionit për Integrime Evropiane është që të sigurohet që rruga drejtë BE-së të jetë pa pengesa. Fakti që KIE-ja ka komunikuar dhe ka marrë parasysh vërejtjet e KE- së, është plotësisht në përputhje me mandatin që ka ky Komision. Në cilindo koncept të shkojmë nuk është kundërkushtetuese dhe varet prej nesh se cilin koncept duam të zgjedhim. Dua të di se kur janë dorëzuar vërejtjet e Komisionit Evropian? 
Adem Grabovci theksoi se grupi i punës ka bëre një punë të jashtëzakonshme, mirëpo, mendoj se kjo duhet të jetë në harmoni me rekomandimet e Bashkimit Evropian. Mendoj se së pari duhet të kemi të qartë mënyrën e zgjedhjes, emërimit dhe shkarkimit të Auditorit të Përgjithshëm dhe vartësve të tij. Ne si Komision duhet të harmonizojmë qëndrimet tona, po ashtu ne duhet të kemi parasysh edhe vërejtjet e Komisionit Evropian dhe të Zyrës së Auditorit të Përgjithshëm. Unë jam për pavarësi maksimale të  ZAP-it, ngase kjo i duhet Kosovës, tani dhe në të ardhmen dhe pyeti se vërejtjet e KE-së a janë shqyrtuar në Komision? 
Bali Muharremaj - Kërkoj që të harmonizohen qëndrimet sa i përket Projektligjit për ZAP-in dhe të njëjtat të votohen, edhe pse grupi i punës i KMFP-së, ka kryer punën e vet dhe tani kërkohet vetëm të votohen amendamentet e KMFP-së dhe të KIE-së.
Murselj Haljilji- Pajtohem me rekomandimet e deputetit Grabovci, për harmonizim të qëndrimeve me komisionet tjera. Përkundër asaj se ne si grup i punës e kemi kryer punën, po ashtu është e natyrshme se kemi vërejtje nga KIE-ja. Jam i mendimit që prapë të takohemi dhe t`i harmonizojmë qëndrimet e dy komisioneve. Ky projektligj nuk ka të bëjë me këto dy komisione. Ky projektligj ka të bëjë me të ardhmen e auditimit të jashtëm në Kosovë. Ajo që unë do të kisha rekomanduar në këtë rast, është që në një takim të radhës të ulemi dhe t`i harmonizojmë qëndrimet, e pastaj të dalim me një rekomandim të përbashkët për seancë.
Ramiz Ladrovci- Në amendamentet tona të projektligjit kemi thënë se zv. auditori i pergjithshëm dhe auditorët zgjidhen dhe paguhen sipas Ligjit për Shërbimin Civil, që nënkupton se zgjedhja dhe pagesa duhet të behet sipas të njëjtës rregull. Kjo që tani po thuhet është se pozitat e lartcekura zgjedhen dhe paguhen sipas Ligjit të Punës, nuk qëndron. LMFP –ja nuk e lejon një gjë të tillë. Vërejtjet e Komisionit Evropian janë proceduar pasi që KMFP-ja ka përfunduar punën. 
Albert Kinolli –  E përgëzoj grupin e punës dhe Komisionin për punën e bërë. Po ashtu përgëzoj edhe Komisionet kryesore për mendimin e dhënë. Dua t`ju përkujtojë se mandati i KIE-së është që të shikojë, nëse PL është në harmoni me direktivat e BE-së ose jo. KIE-ja ka dal me rekomandim me datën 26 shkurt 2014, mirëpo, kemi edhe rekomandimet e datës 3 mars 2014, e për të cilat nuk jam në dijeni. Këto rekomandime ndoshta janë të njëjta në përmbajtje, por nuk janë ato të cilat janë votuar në mbledhje të Komisionit. Ne në shumë situata kemi votuar ligje se është dashur të votojmë, por dua të them se  “më shumë se unë që e dua nënën time nuk mund ta dojë askush nga jashtë”, ne e dimë më së miri se çka është më mirë e çka jo. Këshillat janë të mirëseardhura por vendimi na takon neve.

Kryetari- Është e vërtetë se ne kemi mbajtur një takim me zyrtarët e Komisionit Evropian, me kërkesën e tyre. Unë jam  munduar t`i mbrojë qëndrimet e grupit  të punës dhe të KMFP-së ngase ne kemi votuar për një propozim të tillë, mirëpo, nëse ju mendoni se është në interes të komisionit, ne mund të takohemi prapë. 

Në KIE janë marrë disa qëndrime. Ndërkohë KE-ja ka kërkuar takim me kryetarin e KIE-së dhe KMFP-në. Nëse ka ndonjë ndryshim, është në kërkesën këmbëngulëse të KE-së.  Nuk ka asnjë ndryshim nga vendimi i KIE-së. Kriteret e standardeve evropiane janë “ merre ose lere”. Mbi bazën e kësaj edhe janë radhitur këto standarde. 

Me ndërhyrjen e kryetarit mbledhja u ndërpre dhe vazhdoi pas 15 minutash.

Kryetari – Propozoj që Komisioni për Mbikëqyrjen e Financave Publike, të ketë një takim pune me përfaqësues të Zyrës së Komisionit Evropian në Kosovë. Në këtë takim do të diskutohen dy koncepte; njëri ka të bëjë me trajtimin e punëtorëve në dy mënyra - me Ligj të Punës dhe pjesa e stafit mbështetës me Ligjin për Shërbimin Civil, ndërsa koncepti tjetër ka të bëjë me atë që të gjithë të trajtohen si staf civil. Nëse përafrohen qëndrimet në rregull, nëse jo në seance do të shkojnë dy propozime. 
Ne këtë takim, i cili do të mbahet të mërkurën, në orën  11:00,   kryetari propozoi që  të marrë pjesë edhe Auditori i Përgjithshëm. 

Ramiz Lladrovci – Nuk mund të caktoni takimin për të mërkurën në orën 11:00, pa vendosur në Komision. Propozoj që përveç Auditorit të Përgjithshëm, në takim të marrin pjesë edhe kryetarët e Komisioneve të Përhershme Parlamentare. Së pari dua të dijë nëse është bërë agjenda e takimit. 

Kryetari,  ishte kundër që në takim të ftohen edhe kryetarët e Komisioneve të Përhershme, kjo me arsyetimin se bëhet zhurmë. 

Xhafer Tahiri – Duke iu referuar diskutimit të deputetit Ramiz Lladrovci , “që auditori është pajtuar që stafi të jenë shërbyes civilë”, ndërsa nga rekomandimi i Komisionit për Integrime Evropiane kemi parë se Auditori i Përgjithshëm, zëvendësauditori, ndihmësauditorët, drejtori i përgjithshëm dhe auditorët, të trajtohen me Ligjin e Punës e jo me Ligjin për Shërbimin civil. Nëse zëvendësi dhe drejtori i përgjithshëm trajtohen si shërbyes civilë, atëherë prishet pavarësia strukturale që duhet ta ketë Auditori i Përgjithshëm, sepse asnjë rregullore e shërbimit civil nuk njeh pozitën e zëvendësauditorit. Një auditor nuk mund ta ndërrojë zëvendësin e tij, sepse sipas Ligjit për Shërbimin Civil, një kontratë me afat të kufizuar maksimumi mund të bëhet për tre muaj e jo për pesë vite. Ajo çka është duke ndodhur në ZAP, është e paligjshme. Por, paligjshmëria vazhdon edhe me amendamentet e Komisionit Funksional. Këtë duhet t`ia bëjmë me dije edhe Auditorit të Përgjithshëm edhe zëvendësit të tij. Në këtë takim të planifikuar, duhet të kërkojmë prej tyre, nëse duan të shkojnë me këtë koncept apo me tjetrin. Nëse Komisioni vendos që në takim mos të marrin pjesë përfaqësues nga ZAP-i, atëherë Komisioni të kërkojë me shkrim nga ZAP-i këto informacione, sepse janë të rëndësishme për të bërë një punë të mirë dhe për t’i qartësuar dilemat. 

Ramiz Lladrovci- Amendamenti i Komisionit për Mbikëqyrjen e Financave Publike, nuk parasheh pozitën e drejtorit të përgjithshëm, kështu që nuk ka dy pozita këtu që e përjashtojnë njëra-tjetrën.  Propozimi për takim edhe me kryetarët e Komisioneve kryesore, është për faktin se rekomandimet e Komisionit për Integrime bien ndesh me rekomandimet e Komisionit për Buxhet dhe Financa. Edhe nëse dakordohemi me KE-në, këto propozime sërish duhet t`i dërgohen komisioneve të tjera për mendim. 

Projektligji ka kaluar të gjitha procedurat ligjore dhe për ne ky është një kthim prapa i panevojshëm. 

Kryetari, Tha se ose do të shkohet me një takim, ku marrin pjesë vetëm KE-ja dhe auditori ose do te shkojmë në mbledhje plenare me dy propozime. Për pjesëmarrjen ose jo të auditorit në takim me KE-në vendos Komisioni. 

Bali Muharremaj propozoi që takimi të mbahet vetëm me përfaqësuesit e Komisionit Evropian. Nëse dakordohemi mirë, nëse jo, atëherë shkojmë më dy propozime në mbledhje plenare. 

Ramiz Lladrovci- Nuk ka kuptim të marrë pjese Auditori i Përgjithshëm e kryetarët e Komisioneve jo, të cilët kanë përkrahur ose kanë bërë vërejtje në amendamentet tona. Asnjë kërkesë nuk kemi nga Auditori i Përgjithshëm, në lidhje me projektligjin. Nuk jam kundër komenteve të shkruara nga ZAP-i, mirëpo, ato nuk janë obliguese, sepse Projektligji ka kaluar të gjitha procedurat. 

Valbona Dibra - Shprehu indinjatën  për reagimin që bëri kryetari i Komisionit ndaj meje si anëtare e Komisionit dhe si deputete. Dëshmitarë për kërcënimin që më është bërë është deputeti Xhafer Tahiri. Po ashtu, në vazhdimin e mbledhjes, pavarësisht që deputeti Tahiri flet pa ju dhënë fjala, kryetari nuk e ndërprenë mbledhjen, ndërsa mbledhjen e ndërpreu pas asnjë arsye më herët.  

Sa i përket takimit të planifikuar me KE-në, pavarësisht që përkrah këtë takim, megjithatë mendoj se është i vonuar. Ky takim është dashur të ndodhë në kohën kur kryetari i Komisionit ka mbajtur takim me përfaqësuesit e KE-së në Kosovë. Në atë takim, të paktën është dashur të marrë pjesë grupi i punës, sepse vetëm ky grup është sa duhet i familjarizuar me rrjedhën e këtij Projektligji. 

Projektligji ka kaluar nëpër të gjitha komisionet, dhe një takim tjetër është regres për punën tonë. Propozoj që rekomandimet e Komisionit për Integrime Evropiane, të dalin në votim dhe të renditen për mbledhje plenare me ose pa përkrahjen e këtij Komisioni. 

Kryetari – Lidhur me “kërcënimin” të cilës i referohet deputetja Dibra nuk qëndron! Deputetja Dibra po kërkon të shkojmë në votim të drejtpërdrejtë. Komisioni votoi për takimin e ditës së mërkurë. 

Kryesuesi konstatoi se Komisioni për Mbikëqyrjen e Financave Publike, lidhur me takimin me përfaqësuesit e Zyrës së Komisionit Evropian në Kosovë njëzëri, ndërsa lidhur me praninë e Auditorit të Përgjithshëm në këtë takim ose jo, me 2 vota për dhe 6 kundër, nxori këtë

Përfundim

1. Takimi me përfaqësuesit e Zyrës së Komisionit Evropian në Kosovë, mbahet ditën e mërkurë, në orën 10:00. 

2. Në takim marrin pjesë vetëm përfaqësuesit e Zyrës së Komisionit Evropian në Kosovë. 

Mbledhja përfundoi në orën  12:20.
E përgatiti:

Njësia për Mbështetjen e Komisionit.          

                                                                                                          Kryetari i Komisionit

      Ali Sadriu

�








PAGE  
7

